
				இப்பக்கம் மெய்ப்பு பார்க்கப்படவில்லை
நட்பியல் அதிகாரம் 91

இமையாரின் வாழினும், பாடு இலரே - இல்லாள் அமை ஆர் தோள் அஞ்சுபவர். 906 மனைவியின் மென்மையான தோளைத் தழுவும் ஆசை யினால் அவளுக்குப் பயப்படுகின்றவர் தேவரை விடச் சுகபோகமாக வாழ்ந்தபோதிலும் பெருமை இல்லாதவரே.

பெண் ஏவல் செய்து ஒழுகும் ஆண்மையின், நாணுடைப் பெண்ணே பெருமை உடைத்து. 907 மனைவி இட்டவேலையைச் செய்து திரிகின்றவனுடைய ஆண் தன்மையைவிட, நாணத்தை இயல்பாக உடைய பெண் தன்மையே பெருமை உடையது.

நட்டார் குறை முடியார்; நன்று ஆற்றார்;- நன்னுதலாள் பெட்டாங்கு ஒழுகுபவர். 908 மனைவி விருப்பம்போல், அவள் சொல்படி நடக்கின்றவர், தன்னுடைய நண்பர்களுக்கு நேரிடும் குறைகளைக் தீர்க்க மாட்டார். வேறு நல்ல காரியங்கள் எதையும் செய்ய மாட்டார்.

அறவினையும், ஆன்ற பொருளும், பிற வினையும்பெண் ஏவல் செய்வார்கண் இல். 909 தரும காரியமும், செல்வமும் தேடும் முயற்சியும் வேறு இன்பமான காரியங்களும் மனைவியின் கட்டளைப்படி நடக்கின்றவருக்கு நிறைவேறாது.

எண் சேர்ந்த நெஞ்சத்து, இடன் உடையார்க்கு, எஞ்ஞான்றும், பெண் சேர்ந்து ஆம் பேதைமை இல். 910 லட்சியத்தோடு வாழ வேண்டும் என்ற மன உறுதி உள்ளவருக்கு மனைவிக்கு அடிமை ஆகிவிடும் மூடத்தனம் எப்போதும் உண்டாகாது.

